
MINUTI

Il-Minuti tal-Laqgħa Nru 13 li saret fit-12 ta’ Novembru, 2018 ġew konfermati.

DISKUSSJONI DWAR L-ABBOZZ NRU 47 – ABBOZZ TA’ LIĠI LI JEMENDA L-KODIĊI ĊIVILI, KAP. 16 U L-KODIĊI KRIMINALI, KAP. 9, BIEX JIPPROVDI GĦALL-IMMUNITÀ MIR-RESPONSABILITÀ F’KAŻIJIET TA’ SALVATAĠĠ JEW TENTATTIV TA’ SALVATAĠĠ - KONTINWAZZJONI

IĊ-CHAIRPERSON (Onor. Rosianne Cutajar): Sinjuri, nagħtikom merħba għal din il-laqgħa tal-lum. Jiena se nkun qiegħda nippresiedi fl-assenza tal-Onor. Etienne Grech. Kif tafu din il-laqgħa se tkun kontinwazzjoni tal-laqgħa li saret nhar it-Tnejn li għadda u fiha se nkomplu bid-diskussjoni dwar l-Abbozz ta’ Liġi Nru 47 li jagħti immunità mir-responsabbiltà f’każ ta’ salvataġġ jew tentattiv ta’ salvataġġ. Għalhekk insejjaħ mill-ewwel lil Dr Victoria Buttigieg mill-Uffiċċju tal-Avukat Ġenerali. 

DR VICTORIA BUTTIGIEG (Assistant Attorney General): Jiena dort ftit l-abbozz tal-liġi li qed jiġi diskuss u għandi xi kummenti xi nressaq. Fuq il-kwestjoni tal-emenda fil-Kodiċi Kriminali nixtieq ngħid li biex ikollna dan it-tip ta’ reat irid ikun hemm xi obbligu x’imkien biex norbtu r-reat ma’ nuqqas ta’ tħaris ta’ obbligu. Għal dak li għandu x’jaqsam mal-Kodiċi Ċivili għandi aktar emendi. Naħseb li l-punt tat-tluq irid jitlaq minn dak li għandna llum fil-Kodiċi Ċivili u ċjoè li kull persuna li tikkaġuna dannu lil persuna oħra bl-azzjoni tagħha hija responsabbli biex tħallas u tirrispondi għad-dannu li tkun ikkaġunat. Jiġifieri rridu nitilqu minn hemm dwar il-kunċett li għandna eżistenti. Imbagħad irridu naraw dawn l-emendi li ġew issuġġeriti x’qegħdin jagħtu iktar minn dak li hemm bħalissa. 

Fil-fehma tiegħi biex dawn l-emendi jibqgħu fl-abbozz ta’ liġi jridu jiġu sostanzjati, fis-sens li llum il-ġurnata jekk persuna kkaġunat dannu, ikun xi jkun id-dannu, f’liema sfera, jekk tmur il-Qorti, il-Qorti se jkollha l-provi quddiemha u għandha d-diskrezzjoni li tara jekk fil-verità kienx hemm dannu, in-nett tad-dannu u x’kien il-quantum tad-dannu biex tasal għar-responsabbiltà kif ukoll għall-ammont ta’ kumpens. U dik diġà teżisti fil-liġi tagħna. Fil-fehma tiegħi dawn l-emendi proposti hawnhekk huma ftit wiesa’, fis-sens li f’dan il-kuntest m’għandniex eżattament xi tfisser il-kelma “salvataġġ” u “emerġenza”. Dan il-kunċett se ndaħħluh bħala dover għax fis-sistemi li rajt ta’ barra minn Malta fejn jeżisti dan il-kunċett hemm id-dover, u mbagħad, il-ksur ta’ dak id-dover jesponik għal ħlas ta’ dannu! Għalhekk għandek kwestjonijiet oħra. Kif qed naraha jien, qegħdin indaħħlu dan il-kunċett mingħajr ma ndaħħlu l-obbligu. 

Pereżempju t-Taljani għandhom l-obbligu li jagħtu s-sokkors. Fil-każ tagħna qed jiddaħħal dan il-kunċett mingħajr ma jiddaħħal l-obbligu miegħu. Allura rridu noħolqu l-qafas kollu jekk se jidħol dan il-kunċett. U jrid ikollna t-tifsiriet ta’ x’qegħdin naħsbu li se nallaċċaw miegħu. Għandi wkoll r-riservi tiegħi jekk se ndaħħluh fil-Kodiċi Ċivili. Għalija iktar jagħmel sens li noħolqu abbozz ta’ liġi għalih li jkun jaħseb għal dawn it-tip ta’ kwestjonijiet, li jkun iktar dettaljat u li fih ikollna wkoll l-esklużjonijiet. Dan għaliex jista’ ikun li hemm ċerti funzjonijiet pubbliċi li għandhom id-dover li jagħtu s-sokkors fil-qadi ta’ dmirijiethom. Għalhekk irridu naħsbu għal dawn ir-ramifikazzjonijiet kollha u jekk hemm bżonn jiddaħħlu wkoll l-esklużjonijiet biex titħaddem sew il-liġi għax inkella jista’ ikollok il-backlash tan-naħa l-oħra li jgħidlek jien mhux se ngħin għax jista’ ikun li se nesponi ruħi għad-danni taħt din il-klawsola partikolar! Allura jrid ikun hemm dak il-bilanċ ukoll. 

Pereżempju hawnhekk qegħdin nitkellmu dwar danni attwali jew dwar kumpens? Jiġifieri għandna dik il-kwestjoni wkoll u tajjeb li wieħed forsi jaħseb xi ftit fuqha. Issa xi tfisser “għajnuna” għalina? Jien qed nifhimha meta nkunu qegħdin nieħdu deċiżjonijiet dak il-ħin. Mela qegħdin naraw persuna li weġġgħet u se mmorru nagħtuha l-għajnuna. U allura m’hemmx lok għal ħsieb għax dak li jkun se jmur u jgħin fuq il-post. Irridu nieħdu dik ukoll inkonsiderazzjoni. Pereżempju hawnhekk għandna “negliġenza kbira u intenzjonata” li fl-opinjoni tiegħi trid tiġi mfissra daqsxejn iktar fid-dettall u rridu ngħidu wkoll ma’ xiex se norbtuha. Dik il-kwestjoni trid tiġi eżaminata wkoll. Bażikament dawk huma l-ħsebijiet tiegħi meta qrajt dan l-abbozz ta’ liġi. 

IĊ-CHAIRPERSON: Hawn xi mistoqsijiet? L-Onor. Claudio Grech.
ONOR. CLAUDIO GRECH: Dr Buttigieg, l-ewwel nett nirringrazzjak tal-feedback tiegħek u hemm punti milli ressaqt li indubjament huma validi from a legal stand point. Nixtieq naqsam miegħek u mal-Kumitat kif wasalna sa hemmhekk. L-aħħar darba jien għamilt preżentazzjoni hawnhekk dwar kif wasalna għal dak l-abbozz ta’ liġi. Veru li dan huwa abbozz ta’ liġi qasir u suċċint però wasal wara diversi alterations. U se nispjegalek pass pass għal xiex. 

Bdejna billi staqsejna jekk jeżistix dan il-kunċett fil-leġiżlazzjoni Maltija. Iva jew le? Iż-żewġ partiti jaqblu dwar kemm hi imprezzabbli l-ħajja. Aħna għandna x-xorti li l-partiti kollha f’dan il-Parlament jaqblu fuq dik id-direzzjoni u allura ridna naraw kif nistgħu nsaħħu leġiżlazzjoni dwar dan il-kunċett. Kif taf, il-kunċett tas-Samaritan it-Tajjeb huwa kunċett li ssibu f’numru kbir ta’ pajjiżi, hemm minnhom b’atti speċifiċi, però hemm ħafna oħrajn li jemendaw il-corresponding components tagħhom fil-liġijiet tagħhom tas-Civil Code u tal-Criminal Code. Ħafna pajjiżi għandhom dak li sejjaħt inti d-duty of care. Pereżempju fi Franza d-duty of care qiegħed hemm u apparti li hemm id-duty of care m’hemmx l-immunità kontra l-prosecution u l-liability. Jiġifieri inti għandek obbligu li tgħin u mhux għażla tiegħek imma mbagħad jekk tgħin lanqas biss għandek l-immunità. 

Għandek ħafna pajjiżi li jagħtu l-immunità lir-rescuer u l-għan dejjem hu - anke bħala  livell politiku ridna nsibu mezz kif persuni li jistgħu jagħtu l-għajnuna f’każijiet fejn għandek periklu imminenti u ċar u mhux fejn għandek xi ħaġa li tirrikjedi biss first aid - – li ma jkunx hemm eżitazzjoni min-naħa tal-individwu biex imidd idejh u jagħti l-għajnuna tiegħu fil-limitazzjonijiet tiegħu. Però nafu li bil-limitazzjonijiet tal-individwu, anke jekk ikun first aider kwalifikat jew health professional kwalifikat, jista’ iwassal għal danni jew għal konsegwenzi li ma jkunux intenzjonati għax dan ġenwinament ikun ipprova jgħin. Jista’ ikun ukoll li l-konsegwenzi ma jkunux ġejjin mill-azzjoni li jkun ħa hu però jkunu konsegwenzi li seħħew wara. Pereżempju inti nżilt issalva lil xi ħadd mill-baħar u sakemm tellajtu l-pulmun laħaq imtela bl-ilma u sakemm wasal l-isptar miet. Jiġifieri kien għadu ħaj sakemm tellajtu mill-baħar imma miet sussegwentement. Ma mietx għax tellajtu mill-baħar u li kieku ħallejtu fil-baħar kien imut mija fil-mija. 

Meta tara d-diversi pajjiżi li ħarisna lejhom ridna ndaħħlu wkoll il-kunċett li għallinqas bniedem li qiegħed f’periklu u hemm persuna li tista’ tgħinu, dik il-persuna ma jkollhiex eżitazzjoni biex tagħti l-għajnuna tagħha għax taf li tista’ tiffaċċja l-konsegwenzi għax tkun tat l-għajnuna. Kif inhi llum jekk ma tagħtix l-għajnuna żgur li mhux se jkollok obbligu fuqek. Però jekk tagħti l-għajnuna għandek b’xi mod x’imkien ir-riskju li tispiċċa liable għal diversi aspetti. Aħna, by choice, id-duty of care f’dan l-istadju ma daħħalnihiex u kienet purament għażla li ħadnieha għax is-sistema li qegħdin nipprovaw indaħħlu hija simili ħafna għal dik tal-Irlanda. Jekk tħares daqsxejn lejn is-sistema tal-Irlanda tara li hija sistema relattivament simili. Fil-fatt m’hemmx duty of care però hemm l-immunità għar-rescuer f’każijiet bħal dawn. 

Id-definizzjoni ta’ negliġenza intenzjonata, fil-mument li inti se tipprova tidħol f’definizzjoni aktar mirquma u iktar dettaljata ta’ dak l-element, tant kull każ se jkollu l-elementi ċirkostanzjali tiegħu li jvarjaw - f’kull każ ta’ dan it-tip se jkollok il-varjazzjonijiet - li jiena nemmen li ġudikant, meta se jkollu l-evidenza u x-xhieda quddiemu, se jkun f’pożizzjoni li fis-sapjenza tiegħu jiżen jekk kienx hemm negliġenza grossolana u intenzjonata. Ma nemminx li jekk se nipprovaw nagħmlu an over definition ta’ xi tfisser dik in-negliġenza ... Ma ninsewx li mbagħad ikollok tibda tidħol f’kull rescue u f’kull tip ta’ ċirkostanza possibbli. In-nies li hawn preżenti llum inzertaw kollha qegħdin fuq il-front line u jistgħu jgħidulna huma stess li anke l-ambjent li tkun fih bħala rescue se jiddetta ħafna drabi ċ-ċirkostanzi ta’ dak li inti se tkun qiegħed tagħmel u ta’ kemm għandek ħin biex tgħin. Jekk għandek karozza qed taqbad ma tantx għandek ħin biex tagħmel l-affarijiet b’ċerta kalma u galbu! Jekk għandek ċerti ċirkostanzi ta’ temp li qed joħloqlok iktar problemi ... 

Jien kont tlaqt mill-formamentis li qed issemmi inti li tgħid għaliex ma nipprovawx niddefinixxu aktar x’inhu periklu ċar. U konna wasalna għad-definizzjoni li hemm għaliex nemmnu li inti qed tagħti guideline biżżejjed biex minn naħa, lil min irid jagħti l-għajnuna ma joqgħodx lura milli jagħtiha għax kif nafu llum persuna żgur li m’għandhiex dik il-protezzjoni. Mela allura persuna għandha dik l-eżitazzjoni. The safe choice għal dik il-persuna hi li ma tagħmel xejn, l-iktar l-iktar iċċempel għall-ambulanza u daqshekk. Però dawk il-ftit minuti wara injury gravi huma vitali biex lil dik il-persuna ssalvaha jew għallinqas tkun tista’ tibqa’ tgħix ħajja indipendenti u normali. Allura li pprovajna nagħmlu kien li nagħmlu definizzjoni fejn qegħdin nitkellmu dwar ċirkostanzi ta’ periklu imminenti u ċar, u fl-istess ħin inħallu f’idejn il-Qorti sabiex meta din tkun semgħet kollox, tkun tista’ tasal hi għad-deċiżjoni. Anke jekk pereżempju tara l-kunċett li daħal fuq tad-drug sharing f’Chapter 537, hemmhekk li kieku wieħed kellu jidħol iktar fid-dettall ta’ xi tfisser sharing, jekk kienx xi ħadd li pprokura d-droga, eċċ., tispiċċa f’sitwazzjoni fejn we defeat the legislative purpose. 

The legislative purpose hu li min qiegħed fil-front line ma tiġihx l-eżitazzjoni li jsalva ħajja at the end of the day! Jekk imbagħad il-Qorti, meta tkun semgħet kollox u meta tkun rat li dan aġixxa b’mod negliġenti, li dan kien tabib u ma mexiex – hawnhekk jidħol il-punt l-ieħor li semmejt inti - skont il-Code of Ethics tiegħu u skont kif inhu obbligat bil-warrant tiegħu, hemmhekk se tieħu in konsiderazzjoni li dan kien tabib. Jekk ir-rescuer kien a lay person u dan ra karozza taqbad u mar jipprova joħroġ lil xi ħadd però ikkawżalu ksur fil-proċess, m’għandix dubju li l-Qorti hija għaqlija biżżejjed biex dawn l-affarijiet iżżidhom. Għalhekk emminna li m’għandniex nagħmlu an over definition of accidents għaliex il-Qorti żgur li tista’ tasal għal konklużjoni. Aħna ridna ndaħħlu purament the guiding principle. Having said that, jekk forsi hemm xi kliem speċifiku li l-Uffiċċju tal-Avukat Ġenerali jħoss li għandna ndaħħlu jew jekk jgħidilna li għandna nespandu tali definizzjoni għax tiġi aħjar, aħna ma nsibux diffikultà biex narawhom ukoll. Jien hawnhekk I am recounting to you the objective prinċiparjament leġiżlattiv. 

Inti semmejt ukoll l-issue ta’ jekk hux danni attwali jew kumpens. Issa kif taf danni attwali jidħlu fil-parti fejn rescuer li jagħti l-għajnuna tiegħu jkun daħal f’ċerti spejjeż. Pereżempju kont libes libsa u rajt lil xi ħadd u mort tgħinu. Fil-proċess dik il-libsa ġiet damaged b’mod permanenti. Dak jiġi dannu attwali. M’aħniex qegħdin nitkellmu fuq kumpens jew li nagħtu reward għar-rescue imma qegħdin nitkellmu dwar jekk inti sofrejtx purament danni attwali li jistgħu jiġu pprovati. Dak huwa marbut ukoll mal-għan leġiżlattiv, li hu li ma jkun hemm xejn xi jżomm lir-rescuer milli jidħol għas-salvataġġ ta’ xi ħadd. Il-fatt li xi ħadd għandu libsa li jaf li se jqattaha, iħammiġha, eċċ., iżommu milli jagħti l-għajnuna. 

Li ma ridniex indaħħlu huwa l-kunċett fejn tpoġġi valur finanzjarju fuq ħajja, jiġifieri talli salvajt lil xi ħadd se tieħu kumpens finanzjarju għax dak kważi jmur kontra l-għan tal-liġi. Il-liġi ma tridx timmaterjalizza s-salvataġġ, anzi l-liġi trid tneħħi kull forma ta’ eżitazzjoni u inibizzjoni biex persuna li tista’ tgħin u ssalva ħajja ma tispiċċax f’sitwazzjoni fejn għax tkun għamlet att kuraġġjuż tispiċċa tbati l-konsegwenzi. Fl-assjem jekk forsi hemm xi emendi speċifiċi li tista’ tgħaddielna naħseb li jkunu ta’ għajnuna kbira għax inkunu nistgħu nagħmlu liġi aħjar. 

Jien xtaqt naqsam miegħek dawn il-ħsibijiet għax ridt inwassal il-messaġġ li ... Fil-fatt dan l-abbozz ta’ liġi beda b’verżjoni ħafna itwal, però eventwalment wasalna fejn wasalna għax anke meta tara kunċetti ġeneralment kif jiġu applikati barra minn Malta tara li tant kull każ għandu ċ-ċirkostanzi tiegħu li inti trid tħalli xi ftit jew wisq fid-diskrezzjoni tal-Qorti u li din tasal għad-deċiżjoni tagħha wara li tkun semgħet l-esperti kollha u l-istudji kollha marbutin ma’ dak il-każ. 

IĊ-CHAIRPERSON: Dr Buttigieg, tixtieq iżżid xi ħaġa fuq dak li qal l-Onor. Grech? Dr Victoria Buttigieg.

DR VICTORIA BUTTIGIEG: Nixtieq ngħid li dawn il-kummenti kienu saru peress li kif inhi abbozzata l-ewwel emenda, sakemm ma jkunx hemm xi tip ta’ definizzjoni oħra ta’ xi tfisser għalina l-kelma “salvataġġ” u x’inhi l-għajnuna li qegħdin naħsbu fiha, bażikament din diġà teżisti fil-Kodiċi Ċivili inġenerali taħt il-kwestjoni tad-danni, ta’ meta persuna tista’ titlob għad-dannu. Dan qed ngħidu biex ikun hemm qisu raġuni għalfejn se tiddaħħal ġaladarba min jikkaġuna d-dannu jrid iħallas għalih. Kif għedt dak diġà jeżisti, mela jekk se ndaħħlu xi ħaġa ġdida, irid ikollna qisu r-raġuni to back it u għalfejn qed inħossu l-ħtieġa li ndaħħluha bħala klawsola ad hoc. 

IĊ-CHAIRPERSON: Grazzi.

ONOR. DEO DEBATTISTA (Segretarju Parlamentari għall-Protezzjoni tal-Konsumatur u Valletta18): Fi ftit kliem jien naqbel ma’ dak li qed jgħid l-Onor. Claudio Grech. L-iskop ta’ din il-liġi mhux li nipproteġu jew inkella li nippermettu lil xi ħadd jagħmel negliġenza, xejn affattu, imma biex ma niskoraġġux lil min jixtieq jagħti l-għajnuna tiegħu. Dak kien l-iskop. Hawnhekk jien se nitkellem bħala tabib, li kelli diversi ċirkostanzi fejn kelli nagħmel CPR fuq nies li ma nafhomx - aktar milli Maltin għax il-Maltin jirringrazzjawk talli tkun tajthom l-għajnuna – u li huma barranin. Darba minnhom kont għaddej minn fuq il-bridge tal-Belt Valletta u kien hemm turist Spanjol li waqa’, ħabat rasu u ntefa’ għal mejjet. Awtomatikament in-nies bdew jgħajtu għall-għajnuna u dakinhar kelli nagħmillu s-CPR. Jien ma kontx naf li hu Spanjol imma ħadtu mil-lingwa. Li niftakar hu li għadda kollega tiegħi minn ħdejja u ma waqafx biex jgħini nagħmel is-CPR – din qed ngħidha b’responsabilità kbira – u meta erġajt iltqajt miegħu jumejn wara qalli li dak it-turist seta’ jfittixni talli m’għamiltlux CPR tajjeb jew addirittura li għamiltlu xi neck injury għax ma tkunx tista’ tgħid jekk weġġgħax meta waqa’ jew inkella bil-handling tiegħi! U allura seta’ ifittixni talli ħallejtu hemiplegic jew tetraplegic. 

Qabel qatt ma ddubitajt għax kelli diversi okkażjonijiet fejn għamilt is-CPR fuq nies li lanqas biss nafhom. Il-Belt jidħlu ħafna nies u dawn ma jkunux kollha pazjenti tiegħek. Jien fuq pazjenti tiegħi għamilt CPRs imma għamilt ukoll fuq nies li ma nafhomx. U dakinhar xegħlet qisha bozza meta dan qalli li għax ikunu barranin jistgħu jfittxuk għad-danni. L-iskop li qed jitkellem fuqu l-Onor. Grech mhux biex inkunu negliġenti imma biex jekk ikun għaddej bniedem professjonali u jħoss li huwa kompetenti biżżejjed biex jagħti l-għajnuna, ma jaħsibhiex darbtejn biex jgħin. U anke jekk ma jkunx kompetenti biżżejjed għax jekk xi ħadd jiġi jiġbdek minn ġo karozza li qed taqbad, ma naħsibx li jkun qed jagħmel xi ħaġa ħażina! Allura x’jagħmel? Joqgħod iħares lejk taqbad?!  

Veru li qegħdin inkunu tekniċi li we have to define, kif għidt tajjeb inti, biex ma niġux qisna qed nipproteġu n-negliġenza, imma fl-istess ħin ma nistgħux inħallu sitwazzjoni fejn m’hemmx protezzjoni għal min qed jgħin jew addirittura dak li jkun jista’ ifittxek talli tak l-għajnuna tiegħu. Se nsemmi xi ħaġa li kienet fuq il-media wkoll għax kelli nagħti CPR fuq ajruplan u għamilt ħames sigħat bilqiegħda mal-art fuq titjira Trans Atlantic. U wara jibdew jiġuk id-dubji għax dakinhar kelli nimla madwar 12-il paġna biex spjegajt x’ġara u ma ġarax fuq pazjenta li lanqas biss kont nafha! Kważi kważi wara li tajtha l-għajnuna bdejt nibża’ għax ma kontx fuq ajruplan tal-Air Malta u kelli niddeċiedi jekk tinżilx Greenland jew le u allura jgħabbuk b’dik ir-responsabilità! Wara li tajtha l-għajnuna qaluli mn’alla għedtielna għax konna ninżlu Greenland!  

L-iskop ta’ din il-liġi – huwa ovvju li rridu nagħmluha tight – hu li a health professional ma jaħsibhiex darbtejn biex jgħin. Veru għandek l-obbligu li tagħti l-assistenza imma fl-istess ħin ma tridx tiġi fid-dubju li jekk tieqaf tgħin wara jistgħu jgħidulek li ma kellekx biżżejjed taħriġ bħala casualty officer. Ibeżżgħuk! Għall-grazzja t’Alla jien ħdimt ħafna fil-Casualty u ħdimt ukoll għal tul ta’ żmien fis-Surgery u fl-Ortopedija. Jiġifieri minbarra li kont GP kelli exposure ta’ ħames snin nagħmel dan ix-xogħol. Imma jista’ ikollok tabib li ma kellux dak l-exposure u quddiem il-Qorti ma tafx kif tiġi interpretata. Issa mhux qed inwaħħal fil-Qrati imma quddiem il-Qorti jista’ jistaqsik kif qatt ma ħdimt fl-Ortopedija u kont taf x’għandek tagħmel. Tista’ tagħmillu s-CPR u tkun taf tagħmlu imma mbagħad bħala side effect ma kellekx handling tajjeb tal-pazjent jew il-Qorti dehrilha li ma kellekx handling tajjeb biżżejjed tas-cervical injury. 

Naħseb l-iskop ta’ din il-liġi, li huwa skop tajjeb, hu li nagħmluha tight, imma b’xi ħaġa pożittiva u li jekk għadda tabib u tak l-assistenza tiegħu, mhux jgħaddi tabib ieħor u jdaħħal id-dubju f’dak it-tabib li jkun qed jgħin u jgħidlu għax dak barrani! Irridu forma ta’ protezzjoni li ġġiegħlek tgħin mingħajr biża’. Jien qabel qatt m’għaddietli minn moħħi din u għamilt 30 sena bħala GP. Iċemplulek li hemm it-tali inċident u tmur biex tgħin inti imma mbagħad taf tibda ġġib l-iskużi għax jibda jkollok id-dubji. Bl-għajnuna tiegħek Dottoressa naraw kif nistgħu nsibu qafas legali li ma jippermettix negliġenza imma fl-istess ħin jipproteġi lill-pazjent. Jekk bniedem waqa’ tista’ tagħmillu xi ħaġa b’mod immedjat li tkun life saving u mhux tibqa’ għaddej għax taf li tkun ġejja l-ambulanza. Tal-ambulanza protetti bis-CGMO u allura jekk xi ħadd se jfittixhom, irid ifttex lis-CGMO mentri jekk inti solo practitioner se jfittxu lilek personalment. 

Jien kont inxurjat għall-indemnity imma ma nafx kemm tipproteġik jekk xi ħadd ma jkunx pazjent tiegħek. Għandi dubju. Ma nafx jekk l-insurance tipproteġikx għax dawn mhumiex pazjenti tiegħek u ma jkollokx nota tagħhom. Jien lil dak il-barrani ma kontx nafu minn Adam u mort nagħtih l-għajnuna bħala tabib. Inti la tkun taf jekk huwiex dijabetiku u lanqas tkun taf jekk għandux xi anomalija fi griżmejh. Dr Buttigieg, inti taf aktar minni, li quddiem il-Qorti jgħidlek biex tagħtih in-noti tal-pazjent imma jekk ma tkunx tafu mhux se jkollok noti fuqu. U fuq din nitolbu l-parir tiegħek kif nistgħu nagħmluha b’mod l-aktar pożittiv lejn il-pazjent imma fl-istess ħin ma jbatix id-dannu dak il-health professional li qed jagħti l-assistenza. Jekk tgħaddi nurse u taf tagħmel CPR jew taf tuża d-defibrillator, din tispiċċa ma tużahx għax jista’ jagħti l-każ li dak li jkun ikun qiegħed fuq xi antiarrhythmics jew inkella jkollu xi pacemaker u din ma tkunx taf x’għandu.  

IĊ-CHAIRPERSON: Onor. Debattista, nirringrazzjak talli qsamt magħna l-esperjenzi tiegħek u żgur li jġiegħluk tirrifletti ħafna fuqhom. Dr Buttigieg, ma nafx jekk forsi tixtieqx iżżid xi ħaġa għal dak li qal l-Onor. Debattista. Mela nistgħu mmorru mill-ewwel għall-mistieden li jmiss u nsejjaħ lid-Direttur tad-Dipartiment tal-Protezzjoni Ċivili, is-Sur Emanuel Psaila.

IS-SUR EMANUEL PSAILA (Direttur tad-Dipartiment tal-Protezzjoni Ċivili): Sinjura President, bażikament jien mhux avukat u lanqas tabib.  

IĊ-CHAIRPERSON: Imma għandek esperjenza valida mmens.

ONOR. CLAUDIO GRECH: Inzertajt li d-deputati li għandek quddiemek illum mhumiex avukati u din mhijiex xi ħaġa normali. 

IS-SUR EMANUEL PSAILA: Wara li kkonsultajt ma’ sħabi ma nistax inkun kontra dan l-abbozz ta’ liġi. Ħalli nispjegalkom ftit kif inhuma mqassmin il-ħaddiema tal-Protezzjoni Ċivili. Għandek dawk li huma fil-Forza, li huma l-frontliners, u mbagħad għandek dawk li qegħdin fl-amministrazzjoni. Għalissa ninsew ftit lil dawk li qegħdin fl-amministrazzjoni u nitkellmu fuq dawk tal-Forza. Dawn in-nies iridu bilfors, permezz ta’ Kap. 411 tal-liġijiet ta’ Malta, jagħtu l-għajnuna, isalvaw u jipproteġu lill-poplu bħalma hu l-islogan tal-Protezzjoni Ċivili f’kull tip ta’ nirien, għargħar u kull sitwazzjoni oħra kemm fuq l-art kif ukoll fil-baħar. Aħna marbutin b’ġurament li anke meta ma nkunux on duty għandna l-obbligu li jekk naraw xi ħaġa rridu nintervjenu. 

Issa għaliex naħseb li l-liġi tista’ tkun ta’ vantaġġ għalina? Hawnhekk niġbed punt minn dak li qalet id-Dottoressa mill-Uffiċċju tal-AG għax jekk se tagħlqu jew se tiftħu rridu naraw jekk huwiex fid-dover għax aħna huwa fid-dover tagħna li nsalvaw. Mela la aħna fid-dover li nsalvaw aħna rridu nkunu mħarrġin. Pereżempju, fuq is-CPR, u warajja hawn nies li jifhmu ħafna aktar f’dan is-suġġett, daqqa jagħmluh four breaths, daqqa five breaths, eċċ., u anke lili jfixxklu. Il-kunċett hemm hu. In-nies tal-Protezzjoni Ċivili suppost  ikunu jafuhom dawn l-affarijiet u, fil-fatt kull tliet snin nagħtuhom it-taħriġ meħtieġ. Imma jekk xi ħadd kellu pereżempju pacemaker u jiġrilu xi ħaġa, aħna se nkunu eżenti milli niġu proċessati? Jew il-pazjent jista’ ifittixna peress li aħna nies professjonali u allura għandna l-kors tal-first aid? 

In-nies tagħna huma obbligati li jridu jagħmlu l-kors tal-first aid u fl-obbligu li jridu jsalvaw. U allura qed nara żewġ każijiet differenti hawnhekk; the man on the street u dawk li huma professjonisti. L-ewwel semmejtu karozza qiegħda taqbad. Ilbieraħ ġew salvati tnejn min-nies li kellhom id-dar qiegħda taqbad u salvaw għax kellhom bieb li felaħ għan-nirien. Dawn kienu reqdin u n-nies tiegħi litteralment kaxkruhom ‘il barra. Wara qgħadt nara sew kif sar is-salvataġġ. Mela kellek il-kamra ta’ barra li ma kien fadal xejn minnha u l-kamra tas-sodda, li kienet bil-bieb magħluq, u għax il-bieb felaħ għan-nirien, lanqas biss kien hemm daħna waħda! Dawn kienu reqdin u lanqas biss indunaw x’kien qed jiġri fil-kamra l-oħra. U n-nies tiegħi lil wieħed litteralment kaxkruh minn saqajh u lill-ieħor qabduh minn fejn ġie ġie u ħarġuh ‘il barra. 

Issa immaġinaw li kieku dan inkisritlu jdejh jew ġralu xi ħaġa oħra u fittixna bil-Qorti! In-nies tiegħi professjonisti imma dak il-ħin hekk ħasbu li għandhom jintervjenu. Dawn se jkunu protetti jew inkella l-Qorti se tgħidilhom - hawnhekk jidħol il-punt li ridt insemmi tal-AG – li inti suppost kont taf x’int tagħmel għax suppost imħarreġ fuq kif tieħu ħsiebha l-persuna?! Immorru fuq każijiet ta’ bombi fil-karozzi. Ġieli kienu għadhom ħajjin in-nies u hemmhekk il-firefighter irid jieħu deċiżjoni dak il-ħin. Se jaqbad u joħorġu mill-karozza jew jibża’ li hemm xi bomba oħra u jista’ iweġġa’ hu? Jew inkella jekk se joħorġu mill-karozza u saqajh tkun għadha maqbuda fit-tifrik, u x’ħin jiġbdu saqajh tinqala’, - rajniehom dawn i-każijiet fejn persuna tkun imtertqa - dan wara se jfittxu għad-danni għax jgħid li tilef siequ mhux kawża tal-bomba imma għax il-firefighter ġibdu mill-karozza?! Aħna naqblu ma’ dan l-abbozz ta’ liġi imma nixtiequ li fejn jidħlu n-nies professjonali, li xogħolhom hu li jsalvaw u jipproteġu … 

IĊ-CHAIRPERSON: Ikun hemm protezzjoni addizzjonali.

IS-SUR EMANUEL PSAILA: Jekk ikun hemm negliġenza għandu jħallas talli kien negliġenti. Jiġifieri jien hawnhekk mhux qed imbierek in-negliġenza, far from it, imma aħna niġu f’każijiet ... Bħalissa qegħdin niddiskutu l-Health and Safety Act. Aħna ma nistgħux nagħmlu risk assessment, tagħmlu imma dak il-ħin b’mod viżwali u allura jista’ jfallilek. Aħna anke jekk tipparkja l-fire truck ħażin u jdurlek ir-riħ jista’ jaħraqulek it-trakk! Inti trid tieħu kollox f’sekondi u ta’ dak il-ħin, speċjalment fejn hemm in-nies involuti għax fejn m’hemmx nies involuti trid taħdem u trid tħaffef imma mhux bħal meta jkollok in-nies li qegħdin fil-periklu. Pereżempju fil-każ tal-bieraħ kellna nies maqbudin ġewwa u lanqas kienu jafu li d-dar tagħhom qiegħda taqbad. U l-firefighter dak il-ħin irid jieħu d-deċiżjoni waħdu għax ma jkunx hemm is-superjur tiegħu. Jien meta ġejt informat kienu laħqu għamlu l-make-up u kienu laħqu marru l-istation u lili qaluli bil-każ għal ħabta tat-3.30 u kienet diġà għaddiet nofs siegħa minn x’ħin salvawhom. Mela l-firefighter irid jgħaġġel u jieħu deċiżjoni ta’ malajr. Ejja ngħidu li dan ifittxu għax jgħid li kkawżawlu xi ħaġa, se jeħel xi ħaġa l-firefighter? Bħala dipartiment kellna każijiet fejn fittxewna. 

Jien ma niddejjaqx li persuna tfittex lid-Dipartiment. Jekk għandha dritt għandha dritt, u jekk kien hemm negliġenza għandna nħallsu tan-negliġenza, u nitgħallmu mill-iżbalji. Aħna nipprovaw inkunu aktar professjonali imma nixtieq li dan l-abbozz ta’ liġi jkun aktar elaborat ħalli bħala professjonist, li jien mgħallem fil-first aid u mgħallem fin-nar, jekk dak il-ħin iddeċidejt li minflok niżżiltu żewġ sulari meta kien hemm taraġ imma ma ndunajtx bih u niżżiltu mit-tieqa … Mela kien hemm taraġ imma ma ndunajtx bih bid-duħħan u allura niżżiltu mit-tieqa u waqa’ u kiser il-pelvis. Allura dan jista’ ifittixni għax ma niżżiltux mit-taraġ. Dak hu l-punt li xtaqt nagħmel. 

IĊ-CHAIRPERSON: Grazzi. L-Onor. Claudio Grech. 

ONOR. CLAUDIO GRECH: L-ewwel nett, nixtieq nirringrazzjak tal-kontribut tiegħek. Il-liġi hija intiża biex tinkwadra dawn it-tip ta’ ċirkostanzi li semmejt inti. Illum m’hemm xejn li jipproteġi lill-ħaddiema li jkunu fil-frontline u allura inti espost li xi ħadd jista’ ifittxek jew jagħmillek kwerela f’għassa u jkollok tiffaċċjah bħala individwu u mhux bħala dipartiment. L-istess ħaġa jista’ jiffaċċja tabib. Jekk tieħu l-insurance li għandhom il-health professionals, dik l-insurance tkoprihom biss waqt li huma on duty. Mela tabib – kif qal l-Onor. Debattista – li għandu l-ħiliet kollha, qiegħed off duty u jara inċident se jkollu dik l-esitazzjoni f’moħħu u dawk il-ftit minuti jistgħu jagħmlu differenza bejn ħajja jew mewt. Wieħed mill-għanijiet ewlenin tagħna kien li ndaħħlu layer addizzjonali ta’ protezzjoni fuq dak li hemm illum anke għal dawk li qegħdin f’xi professjoni jew dawk li qegħdin f’dawn it-tip ta’ xogħlijiet li huma regolati bil-liġi. 

X’inhi d-distinjoni bejn a lay person u uffiċjal tal-Protezzjoni Ċivili jew tabib jew membru tal-Korp tal-Pulizija jew membru tal-Armata? Id-differenza hi li inti, kemm jekk inti uffiċjal tal-Protezzjoni Ċivili, kemm jekk inti tabib jew għandek xi kwalifika jew xi forma ta’ warrant jew xi forma ta’ kariga li hija marbuta ma’ dan it-tip ta’ xogħol, inti trid taġixxi fil-parametri u fl-operating procedures li jkollok. Pereżempju, intom għandkom operating procedures ta’ kif jittieħu d-deċiżjonijiet u tridu toperaw fihom. Jekk xi ħadd se jfittxek għax xorta persuna, kif taf, għandha dritt li tfittxek anke jekk il-liġi tgħid li inti protett, il-Qorti x’se tara? Il-Qorti se tara li inti għamilt salvataġġ u allura ħaqqek l-immunità u se tara dak li għamilt inti kienx, irrispettivament x’kien l-outcome, grossly negligent jew inkella għamiltx xi ħsara b’mod intenzjonat. Jekk inti uffiċjal tal-Protezzjoni Ċivili u ddeċidejt għal raġuni jew oħra li tagħmel affarijiet li normalment bniedem ma jagħmilhomx, u allura poġġejt lilek innfsek u lill-persuna l-oħra fir-riskju, hemmhekk il-Qorti se tiżen li inti, bħala uffiċjal tal-Protezzjoni Ċivili, kellek l-obbligu li tħares lejhom dawk l-affarijiet.

Pereżempju jekk tabib jindaħal biex jagħmel CPR imma jagħmlu b’mod kompletament ħażin, il-Qorti se tiżen dan in-nuqqas u se tgħid li kienet tistenna li tabib jagħmel CPR b’mod korrett. Min-naħa l-oħra jekk għandek a lay person, mingħajr ebda taħriġ ta’ xejn u dan ta l-għajnuna tiegħu, il-Qorti se tiżen dawk il-fatti wkoll. Allura l-livell ta’ x’inhu gross negligence mhuwiex l-istess għal kulħadd imma jiddependi skont it-taħriġ li jkollha l-persuna li qed tagħti l-għajnuna u skont il-mod ta’ kif tkun esegwixxiet dik l-għajnuna. Il-liġi tipprovdi wkoll layer addizzjonali għal din il-kategorija ta’ ħaddiema biex jekk xi ħadd ifittxek u inti tkun ħadt deċiżjoni li kienet the safest route possible dak il-ħin, hi x’inhi, ifittxek kemm ifittxek, il-liġi se tipproteġik u tagħtik aktar serħan il-moħħ. Kif nafu, f’dawk iċ-ċirkostanzi, aktar m’għandek serħan il-moħħ, aktar tista’ taħseb u taġixxi f’dak l-isplit second b’mod li jkun effettiv u fl-interess tal-pazjenti jew tal-injured party. 

Żgur li fuq il-layer li hemm illum qed indaħħlu saff ieħor biex lil min qiegħed fuq il-frontline, kemm jekk huwa xogħol, però aktar u aktar jekk qiegħed off duty u ma jkollux l-għodda available ... Mod jekk bniedem qiegħed on duty u għandu l-għodda kollha u mod jekk qiegħed off duty u kien għaddej minn x’imkien u ra inċident u waqaf biex jagħti l-għajnuna. Sfortunatament dawn il-każijiet jiġru ħafna u m’hemmx statistika ta’ kemm persuni mietu għax xi ħadd għadda minn ħdejhom u ma waqafx biex jgħinhom. Dik hija xi ħaġa li mhu se tkun tafha qatt! Dak li qed nagħmlu hawnhekk hu li qed nipprovaw li min hu tabib, healthcare professional, first aider, pulizija, uffiċjal tal-Protezzjoni Ċivili u dawn in-nies kollha li huma life savers ambulanti, li qegħdin hemm u li jistgħu jgħinu avolja ma jkunux xogħol, jekk ikun hemm lok ta’ għajnuna, minflok joqogħdu pass lura, jagħmlu pass ‘il quddiem u jgħinu.  

Dr Buttigieg staqsiet jekk għandux jidħol id-duty of care. Fil-fatt staqsiet jekk għandniex indaħħlu bħala reat jekk xi ħadd jonqos mid-duty of care. U fil-Parlament donnu kien hemm qbil li għalissa dik ma nħarsux lejha. Nerġa’ ngħid li hemm ħafna pajjiżi, fosthom l-Italja, il-Ġermanja u l-Belġju, li għandhom id-duty of care, fejn inti bħala individwu, anke jekk m’intix imħarreġ, - pereżempju Franza hekk qegħdin – jekk tara lil xi ħadd li huwa f’periklu u ma tgħinux, hemmhekk inti liable kemm mil-lat kriminali u kemm mil-lat ċivili. L-Onor. Debattista ma setax poġġieha aħjar; mela għandek tabib li għandu l-iskills kollha meħtieġa u qed jara persuna mal-art. Dan split second għandu biex jiddeċiedi jekk jagħtix l-għajnuna tiegħu jew le. U jekk moħħok se jmur biss fuq jekk dak li jkun jistax ifittxek, taf tiddeċiedi li ma tgħinux jew jilħaq jgħaddi wisq ħin qabel tiddeċiedi. Jgħaddu żewġ minuti, tliet minuti u daqshekk. Jiġifieri serraħ moħħok li dak hu l-għan tagħna. 

IĊ-CHAIRPERSON: Sur Psaila, ġieli kellkom esperjenzi partikolari fejn kien hemm xi nies li nstabu liable mill-Qorti jew li spiċċaw f’dan it-tip ta’ inkwiet?  Forsi tista’ tagħtina xi każ partikolari fejn kien hemm xi ħadd mill-Protezzjoni Ċivili li ta l-għajnuna tiegħu u li mbagħad wara l-episodju sfortunat kien hemm xi diżgwid jew forsi xi nuqqas ta’ qbil u spiċċajtu l-Qorti? 

IS-SUR EMANUEL PSAILA: Le. Jien ilni 20 sena fil-Protezzjoni Ċivili u bħala direttur dawn l-aħħar sentejn. Kellna każijiet imma ma nafx jekk humiex daqshekk relatati. Darba kellna firefighter li weġġa’ u fittex lid-Dipartiment kif ukoll lil terzi talli sofra minn dak l-inċident. Kellna xi erbgħa jew ħamsa li ġralhom aċċident waqt il-qadi ta’ dmirijiethom. Darba kellna firefighter qiegħed jitfi n-nar u f’ħin minnhom sploda ċilindru tal-gass u ħareġ mill-post maħruq kollu. U dan spiċċa jfittex lis-sid għax qabel ma daħal fil-post staqsih jekk hemmx ċilindri tal-gass u s-sid qallu li m’hemmx. 

Imbagħad kien hemm firefighter ieħor li kellu hard time ta’ veru minħabba accident li kellu waqt li konna sejrin nitfu nar f’post. Prattikament aħna nistgħu niksru  żewġ regoli tas-sewqan; li nixegħlu s-sirena bil-lejl u li naqbżu l-ispeed limit. Dan kien hemm ristorant qed jaqbad fl-Imdina u l-firefighter hu u tiela’ bil-fire engine skiddja u ħabat f’karozza. U spiċċa jagħmel disa’ snin tiela’ u nieżel il-Qorti għax l-individwu, apparti li fittex lid-Dipartiment, fittex ukoll lilu bħala sewwieq! Dan il-firefighter spiċċa kull darba jgħidli li jekk jista’ jkun ma jsuqx! Imma jekk kulħadd jispiċċa jagħmel bħalu nispiċċaw li ma jkun hemm ħadd li jsuq il-vetturi tagħna. Issa dan il-każ huwa marbut ma’ din il-liġi jew m’għandux x’jaqsam? 

ONOR. CLAUDIO GRECH: Dik hija xi ħaġa kompletament differenti.
 
ONOR. DEO DEBATTISTA: L-iskop ta’ din il-liġi hu li ma noħolqux stat ta’ indifferenza. Qabel forsi ma konniex nagħtu kas u dak li jkun imur jagħti l-assistenza mill-ewwel imma issa, b’dawn il-ħafna drittijiet u liġijiet, li huma tajbin ukoll, tibda tibża’ li se nispiċċaw naqgħu fi stat ta’ indifferenza u allura, dak li jkun, jekk ma jkunx on duty jibqa’ għaddej għax jgħidlek li mhux se jissogra jidħol f’dan l-inkwiet. Dak li jkun ma jarax l-aspett pożittiv li se jsalva ħajja imma jara biss l-aspett negattiv u li allura din is-sitwazzjoni tista’ iġġibu fl-inkwiet avolja jkun perċentwal żgħir biss. Aħna ma rridux li jinħoloq dan l-istat ta’ indifferenza bħalma għandhom ċerti pajjiżi barranin, fejn jekk tkun qed tmut jibqgħu għaddejjin minn ħdejk u ma jagħtux kasek. Imbagħad jiġi l-health professional jew min jiġi u jekk laħqek ħaj tajjeb u jekk le problema tiegħek! Aħna ma rridux li jiġi dak l-istat. 

Dan bħalma għedt inti Sur Psaila, jekk tara lil xi ħadd qed jinħaraq, ma tmurx tipprova toħorġu?! Għalhekk irid ikun hemm il-protezzjoni biex inti ma toqgħodx taħsibha biex tmur tgħinu. Ovvjament mhijiex l-intenzjoni tiegħek li tiżlogalu spalltu imma strada facendo, jekk qed jieklok shark u qbadt tellajtek mill-baħar, m’għandekx tiġi wara tgħidli li slogajtlek spalltek għax darb’oħra nħallik fejn kont u tispiċċa mikul mix-shark! Qed inkun daqshekk pittoresk biex dak li jkun jifhimni. Inti qiegħed fil-baħar u qed jieklok shark, issa jew intellgħek u nsalvalek ħajtek jew inkella nħallik hemm u jieklok ix-shark! 

IS-SUR EMANUEL PSAILA: Naħseb li ħadtu inkonsiderazzjoni li l-membru tal-Forza, rest u off, irid jagħti l-għajnuna, jiġifieri ma jistax iwarrab għax imbagħad ikollu jiffaċċja piena oħra. Jekk ikun rest u off u ma jagħtix għajnuna u xi ħadd iressqu l-Qorti, hemmhekk qatt mhu protett.

ONOR. CLAUDIO GRECH: U mhijiex intiża biex tagħti dik it-tip ta’ garanzija. L-obbligi li hemm taħt liġijiet oħra, kemm tas-Civil Protection u kemm oħrajn, jibqgħu kollha hemmhekk. 

IS-SUR EMANUEL PSAILA: Grazzi u naqbel magħkom. 

IĊ-CHAIRPESON: Sur Psaila, nirringrazzjak tal-kontribut validu tiegħek. Issa nsejjaħ lil Dr Marius Caruana mill-Malta Resuscitation Council. Dr Caruana, nistiednek sabiex tpoġġi madwar il-mejda u taqsam magħna l-ħsebijiet tiegħek fuq dan l-abbozz ta’ liġi.
  
DR MARIUS CARUANA (Malta Resuscitation Council): Nirringrazzjakom ta’ din l-istedina. Min-naħa tiegħi se nibda nibni fuq dak li qalet Dr Buttigieg. Nifhem il-preokupazzjoni li forsi għandu l-Uffiċċju tal-Avukat Ġenerali għax forsi l-liġi hija miftuħa ħafna u ovvjament dan jista’ jwassal għal art fertili għall-avukati, li mbagħad jistgħu jiddibattu jekk ikun hemm każ fejn wieħed jikkontesta jekk kienx hemm negliġenza jew le. Biss, naħseb li kieku kellna mmorru fin-nitty-gritty u noqogħdu nispeċifikaw fejn inti kopert u fejn m’intix, nispiċċaw nitilfu l-iskop kollu tagħha.  

Nixtieq infakkar lill-Kumitat li minn x’ħin tieqaf il-qalb jgħaddu minn tlieta sa erba’ minuti sakemm l-ossiġnu ma jibqax jasal aktar lejn il-moħħ u minn hemmhekk jibdew imutu ċ-ċelloli tal-moħħ. Issa mhuwiex fl-interess tagħna li nerġgħu nqabbdu l-qalb tħabbat biex nispiċċaw b’persuna li mhux kapaċi titkellem, li mhux kapaċi tikkomunika jew li ma tiftakar xejn għax tkun saret ħsara fil-moħħ. L-interess tagħna hu li nerġgħu nġibu kemm jista’ ikun lil dik il-persuna fit-totalità tagħha. Wieħed ma jridx jara s-suċċess tas- CPR biss, jiġifieri li jerġa’ jiġi dak il-line jħabbat fuq il-monitor tal-qalb għax dak ma jfisser assolutament xejn! 

L-għan tagħna hu li nġibu l-moħħ jaħdem. Mela jekk ġibna persuna in a vegetative state jiena ngħidlek li dik hija traġedja ikbar milli kieku l-persuna ħallietna. Mela tlieta sa erba’ minuti! Is-sitwazzjoni f’Malta, f’din l-art ċkejkna, diffiċli biex wieħed isib ruħu waħdu. F’71% tal-cardiac arrests ikun hemm xi ħadd ieħor ħdejk u allura jkunu witnessed, ħafna drabi minn qraba, ġirien jew membri oħra tal-familja. U allura hemm xi ħadd li jista’ jagħmel xi ħaġa. Mela l-kolonni huma tnejn; l-edukazzjoni biex dik il-persuna li qiegħda ħdejn xi ħadd ikollha t-taħriġ meħtieġ u allura tista’ tibda tagħmel xi ħaġa fuq il-pazjent, u l-eliminazzjoni tad-dubji. 

L-Onor. Debattista, hawnhekk preżenti, huwa bniedem imħarreġ fil-kura u s-saħħa tan-nies imma wkoll ġie fid-dubju, bħalma jiġrilu kull healthcare professional ieħor, aħseb u ara l-bystander x’jiġrilu! Ovvjament dak li jkun se jiġuh id-dubji jekk qatt ma jkun għamel xi ħaġa simili qabel. Ejja ngħidu li m’għamilx kors, ovvjament se jibża’ u mhu se jagħmel xejn. Jekk ikun għamel kors u l-inċident iseħħ tliet snin wara, id-dubji se jerġgħu jiġuh ukoll! Ma nistgħux niġu f’sitwazzjoni fejn dak li jkun imur jiftaħ il-mobajl u jfittex dak il-ħin fuq l-internet biex jara xi jgħid l-Att dwar is-Samaritan it-Tajjeb u jaċċerta ruħu jekk huwiex kopert jew le. Hemm ħafna parametri ta’ inklużjoni u esklużjoni. Mela naħseb li kif inhi l-liġi qiegħda tajba. If we have to fight it afterwards, then let it be, imma dak il-ħin irid ikollok moħħok mistrieħ li inti kopert b’mod ġenerali. 

Aktar qabel kont qed ngħid li 71% tal-cardiac arrests ikunu witnessed. F’Malta kellna biss 40% minnhom fejn sar xi ħaġa fuq dawk li kienu witnessed. Sfortunatament għandna survival rate – fejn il-pazjent ikun daħal l-isptar u nerġgħu nqabbdulu qalbu taħdem - ta’ 5%. Minn dawk il-71% li kien hemm xi ħadd ħdejhom, kienu biss 40% li pprovaw jagħmlu xi ħaġa biex isalvawh. U minn dawk l-40% huma 5% biss li jirnexxilhom joħorġu mill-isptar. L-oħrajn jew jaslu l-isptar mejtin, jew imutu fuq il-post jew inkella jmutu l-isptar! U dan għax tkun laħqet saret ħafna ħsara. Il-European Resuscitation Council għandha mira ta’ 60% ta’ dawk il-cardiac arrests li jkunu witnessed li xi ħadd jibda jagħmel xi ħaġa. Malta għadna 40%, jiġifieri għad fadlilna ħafna x’naqdfu. 

Jien nixtieq nirringrazzja ħafna lill-membri tal-resuscitation committees, tar-resuscitation groups u tal-emergency groups li hawn hawnhekk u li kollha jikkontribwixxu, flimkien mal-Malta Resuscitation Council, fl-edukazzjoni. U f’dan ir-rigward qegħdin nipprovaw nagħmlu mill-aħjar li nistgħu. Qegħdin nipprovaw nolqtu ħafna l-edukazzjoni tat-tfal għax dawn se jservuna biex ikunu trained bystanders fil-futur. Però rridu nneħħu d-dubji. Xtaqt li kieku Dr Buttigieg kienet hawnhekk għax jagħmel ħafna sens li l-liġi ma nikkumplikawhiex! Nerġa’ ngħid li hawnhekk qed ngħidu li kulma għandek ċans huwa minn tlieta sa erba’ minuti! Jiġifieri m’għandniex ċans noqogħdu nfittxu biex naraw jekk aħniex koperti jew le imma rridu naġixxu mill-ewwel. Jekk jirnexxilna nagħmlu xi ħaġa f’dawk l-ewwel tlieta sa erba’ minuti, bħal pereżempju chest compressions jew inkella ħafna aħjar jekk tuża l-automated external defibrillator jew l-AED, inkunu qegħdin inżidu s-survival rate minn 3 sa 4 drabi iktar milli kieku ma għamilna xejn! Din mhux ċajta imma qed inżidu ċ-ċans ta’ kemm dawn in-nies jirnexxilhom jgħixu jekk waqt li jagħtihom xi ħaġa jkun hemm xi ħadd ħdejhom li kellu t-taħriġ meħtieġ u ma kellu ebda dubju biex jgħin! Din hija liġi li se twassal biex nies jgħixu iktar!
Rigward dak li qal id-Direttur tal-Protezzjoni Ċivili naħseb li għad hemm daqsxejn ta’ dubju dwar xi jfisser is-Samaritan it-Tajjeb. Forsi nuqqas f’dan l-abbozz ta’ liġi li wieħed għandu jikkonsidra huwa li jagħti definizzjoni tas-Samaritan it-Tajjeb. Is-Samaritan it-Tajjeb mhuwiex dak il-firefighter li qiegħed fuq xogħlu u jrid jieħu deċiżjoni jekk joħroġx lill-persuna mill-karozza li qed taqbad imma s-Samaritan it-Tajjeb huwa l-istess firefighter li lesta minn xogħlu, naxar l-uniformi, mar id-dar, ħareġ mal-mara u qiegħed ġo restorant u ta’ ħdejh waqa’ mal-art għax waqfitlu qalbu, u hu pprova jagħmel xi ħaġa biex isalvah. Dak huwa s-Samaritan it-Tajjeb. Fil-każ tal-Onor. Deo Debattista, bħala general pratictioner, is-Samaritan it-Tajjeb japplika wkoll fil-każ ta’ meta hu kien għaddej mit-triq u sejjer biex jieħu kafè jew inkella sejjer jagħmel vista għand pazjent stabilit u ltaqa’ ma’ xi ħadd li ġralu xi ħaġa. Fil-verità tabib privat qatt ma jieqaf minn xogħlu. 

Dak kien servizz li ntalab minn Dr Debattista, u allura hemmhekk jidħol l-obbligu ta’ Dr Debattista bħala general pratictioner? Jew li kieku dak it-turist ma waqax għal mejjet, Dr Debattista u dak l-Ispanjol qatt ma kienu jiltaqgħu flimkien għax hemmhekk ma kienx hemm kuntratt mhux miktub li ntalab servizz mediku? U allura hemmhekk xorta japplika l-Att dwar is-Samaritan it-Tajjeb f’dak il-każ. Imma mbagħad ma rridux ninsew ukoll il-bystanders. Ma ninsewx li ħafna drabi meta xi ħadd se tieqaf qalbu se jkun hemm ħdejh xi ħadd minn ħutu, il-ġirien, tal-ħaxix jew xi ħadd mit-tfal tiegħu. U għalhekk qed inħarrġu ħafna lit-tfal tagħna dwar kif għandhom iġibu l-għajnuna jekk mhumiex kapaċi jew m’għandhomx biżżejjed saħħa biex jagħmlu s-CPR. Hemmhekk għandu jkun ikun il-focus tagħna u ċjoè fuq li l-bystanders ikunu dejjem koperti mill-Att dwar is-Samaritan it-Tajjeb għax mhuwiex xogħolhom li jagħmlu dan it-tip ta’ xogħol. Dawn huma nies li qegħdin off duty u nies li qed jagħtu dan it-tip ta’ xogħol b’mod volontarju. M’hemmx introjtu minn dak it-tip ta’ xogħol u dawn qed joffru dan it-tip ta’ servizz b’mod volontarju.

IĊ-CHAIRPERSON: Fil-fatt ħafna min-nies tal-Protezzjoni Ċivili jibdew magħhom fuq bażi volontarja. Ħafna minnhom dawn ma jkunux qed jitħallsu ta’ dak li jagħmlu.  

DR MARIUS CARUANA: Eżatt. Jekk forsi min-naħa tal-Uffiċċju tal-Avukat Ġenerali jridu definizzjoni iktar ċara, wieħed jista’ jagħmel definizzjoni ta’ fejn tapplika jew inkella ta’ min hu s-Samaritan it-Tajjeb.

ONOR. CLAUDIO GRECH: Forsi xi ħaġa li ma tkunx koperta b’liġi oħra.

IĊ-CHAIRPERSON: Eżatt. Anke fil-każ li tkellem dwaru l-Onor. Debattista, fejn hu bħala tabib intalab jagħti l-għajnuna, hemmhekk jista’ jitqies bħala s-Samaritan it-Tajjeb.

DR MARIUS CARUANA: Dr Debattista qatt ma kien se jaġixxi fuq dak l-Ispanjol li kieku dan ma waqfitlux qalbu jew waqa’ u ħabat rasu. L-obbligu ta’ tabib jiġi meta inti tintalab tagħmel vista medika. Hemm dak li ngħidulu l-formazzjoni ta’ relazzjoni bejn it-tabib u l-pazjent u dak huwa a non-written binding contract għax inti mort fil-klinika tiegħu u tlabtu l-għajnuna. Mela hemmhekk it-tabib se jagħtik servizz u għalhekk ifforma kuntratt. 

IĊ-CHAIRPERSON: F’każ li hemm bniedem mixħut mal-art fit-triq u xi ħadd ...
 
DR MARIUS CARUANA: Jiena tabib u qed nieħu kafè ġo kafeterija u Dr Debattista miexi bil-bagalja tiegħu u sejjer għand pazjent tiegħu. It-tnejn li aħna qegħdin fuq l-istess livell.

IĊ-CHAIRPERSON: Tajjeb.

DR MARIUS CARUANA: Jekk jien naħdem mal-Gvern u Dr Debattista jaħdem privatament, ma jfissirx li għax jaħdem privatament huwa on call il-ħin kollu!

IĊ-CHAIRPERSON: Dr Caruana, inti semmejt ukoll l-edukazzjoni u t-taħriġ. Meta kont sindku kelli l-opportunità li nattrezza kull għaqda sportiva bid-defibrillator. Dan mhuwiex expensive tal-għaġeb imma lanqas huwa irħis.
 
DR MARIUS CARUANA: Assolutament. 

IĊ-CHAIRPERSON: Imma l-akbar sfida kienet appuntu li ngħallmu lin-nies biex jużaw dan l-apparat. Inti ħafna drabi tmur hemmhekk, tieħu r-ritratti u twaħħal dan l-apparat fil-bini imma l-questionmark tiegħi kienet dejjem tkun jekk imbagħad in-nies jafux jużawh jekk xi darba jinqala’ xi ħaġa! Huwa tajjeb li tgħinhom billi tipprovdilhom dan id-defibrillator, u jiena nemmen li għandu jkun hemm wieħed f’kull skola u f’kull post pubbliku, imma daqstant ieħor huwa importanti li jkun hemm l-edukazzjoni. Ħafna drabi nitkellmu dwar is-civil education, li ħafna drabi tkun nieqsa fl-iskejjel tagħna u jiena nemmen li t-tfal kollha għandhom ikunu esposti għal xi tip ta’ kors tal-first aid għax dan jidħol perfettament f’dak li nsejħulu s-civil education. L-istess fuq id-defibrillator. Jien nibża’ li l-ewwel nett hawn ħafna nies li ma jafux x’inhu u wisq iktar kif jużawh. Filwaqt li inti tipprovdi dan l-apparat f’ċerti binjiet, il-biża’ tiegħi dejjem tkun li dak li jkun ma jkunx jaf jużah!  

ONOR. DEO DEBATTISTA: Ħafna minnhom dawn huma self explanatory. Illum tant it-teknoloġija hija avvanzata, li dawn l-AEDs li qed jgħid id-Dottore, ma tistax tużahom ħażin. Dottore, l-ewwel nett nirringrazzjak tal-intervent tiegħek għax iċċarajtilna l-punt tal-5%, li jekk ma tgħaddix din il-liġi, kif għaddejjin l-affarijiet, il-probabilità hi li dawk il-5% ikomplu jonqsu! Dan l-istat ta’ indifferenza li lili jbeżżagħni.  

DR MARIUS CARUANA: Il-barrier kbira tal-AED hija li tixxokkja. Fil-verità kull AED hija ekwivalenti għal magna tal-pressjoni. Mela inti għandek kaxxa li fiha buttuna waħda, wire u żewġ pads. Il-pads ikollhom fuqhom fejn għandek tpoġġihom. Meta tixgħelha se tgħidlek eżatt xi trid tagħmel. Ovvjament se tkellmek bl-Ingliż u dik forsi tista’ tkun ta’ barrier. Imma qegħdin naħdmu fuqha wkoll.  

IĊ-CHAIRPERSON: Kif ukoll il-fattur tal-età. Jekk għandek bniedem ta’ ċerta età, iktar milli kwestjoni ta’ lingwa, aktar se jħossha għax għandu quddiemu xi ħaġa teknoloġika. Hawn min mat-teknoloġija ma tantx huwa intiż. 

DR MARIUS CARUANA: Għalhekk hemm bżonn tat-taħriġ għax din mhijiex xi ħaġa li se tużaha jekk qatt ma rajtha qabel! Għaddejjin ħafna tipi ta’ kampanji, kemm min-naħa tal-Malta Resuscitation Council, kif ukoll mis-St John u r-Red Cross. Kellna wkoll kampanja quddiem il-Parlament li kienet intitolata Restart a Heart Day u din saret fis-16 ta’ Ottubru. L-għan ta’ din l-attività kien li ngħallmu lill-pubbliku. Kellna ħafna mannikini hawnhekk mal-art u kien hemm ħafna interess minn fost il-pubbliku. Jiġifieri aħna nagħmlu attivitajiet varji. Apparti minn hekk nagħmlu wkoll taħriġ kemm għal nies professjonisti, fl-isptar u fiċ-ċentri tas-saħħa, kif ukoll għal-lay persons, inkluż fil-kunsilli lokali. Dan qed isir bil-mod il-mod u jidher li hemm ħafna interess. 

Ovvjament wieħed jista’ jiddibatti jekk huwiex biżżejjed dak il-kors wieħed ta’ nofs ta’ nhar jew jekk tagħmilx differenza li tagħmel dak in-nofs ta’ nhar jekk fil-verità meta tiġi għas-si u n-no tibdiex tagħmel xi ħaġa jew le. Però l-edukazzjoni qed issir, bil-mod il-mod. Qed nippruvaw nifirxu l-AEDs madwar Malta. Se jkun hemm ukoll numru ta’ AEDs fil-Belt Valletta grazzi għal donazzjoni min-naħa tal-Malta Resuscitation Council. Magħhom se jkun hemm abbinata application, li qed naħdmu fuqha, fejn ikun hemm AED locator u allura meta inti tmur tiġbor l-AED u ċċempel il-112, se ssib persuna min-naħa tal-Emerġenza li se jirrispondik u se jibqa’ miegħek biex jgħidlek xi trid tagħmel. U allura se jkollok appoġġ addizzjonali ta’ professjonista li se jfakkrek f’dak it-taħriġ li ħadt u se jgħidlek xi trid tagħmel. 

Il-magna ma tixxokkjax jekk m’hemmx bżonn li tixxokkja! Jekk il-qalb waqfet u m’hemmx xi tip ta’ fibrillation, m’hemmx xi tip ta’ ritmu li mhux se jirrispondi għal dak it-tip ta’ xokk, il-magna mhux se tixxokkja. Jekk il-persuna b’xi mod jew ieħor qiegħda tieħu n-nifs jew qed tiċċaqlaq il-magna mhux se tixxokkja! Jiġifieri m’hemmx mod kif tista’ tużaha ħażin għax se tixxokkja biss jekk se jkun hemm bżonn! Impossibbli tużaha ħażin. Issa huwa irrilevanti jekk qabbadthiex fuq il-pacemaker jew le għax dik il-persuna mejta. Wieħed jista’ joqgħod iffittex in-nitty-gritty wara imma inti aġixxejt bħala rescuer u aġixxejt meta ma kontx mitlub li tkun ir-rescuer! Kienet l-esiġenza tal-mument li ġabitek f’dik is-sitwazzjoni u inti għamilt dak li stajt. 

IĊ-CHAIRPERSON: Aħna għidna li 40% minn dawn is-71% biss li jsir xi ħaġa fuqhom. 

DR MARIUS CARUANA: Li pprovaw jagħmlu xi ħaġa għax inzertaw ħdejhom. 

IĊ-CHAIRPERSON: U intom il-mira tagħkom li dan il-persentaġġ jitla’ għal 60%?

DR MARIUS CARUANA: Iva.

IĊ-CHAIRPERSON: Din hija mira Ewropea?

DR MARIUS CARUANA: Hija mira Ewropea, tal-European Resuscitation Council. 

ONOR. DEO DEBATTISTA: L-ewwel nett nirringrazzja lill-Malta Resuscitation Council li magħhom qegħdin naħdmu fuq proġett flimkien mal-Kunsill Lokali, mal-kumpanija Technoline, mal-Prof. Simon Attard Montaldo li huwa l-President tal-Malta Resuscitation Council, mal-Ministeru għas-Saħħa u mas-Segretarjat tiegħi, biex nipprovaw nagħmlu dawn l-AEDs ġol-Belt Valletta u b’hekk il-Belt nagħmluha a heart friendly capital. 

Issa biex naqbeż ftit għal Dr Buttigieg, jien ma nagħtihiex tort għax irridu nieħdu inkonsiderazzjoni wkoll l-aspett legali. Jekk persuna, kif qed tgħid tajjeb inti, li ma tafx heads or tails minn AED, jien mhux se nippretendi li din tagħmilha ta’ pulikarja u l-pads twaħħalhomlu ma’ rasu u wara ma żżommhiex responsabbli! Naħseb li trid tagħmel ftit parametri. Ma tistax tħalli xi ħaġa li tkun an outright negligence ...

DR MARIUS CARUANA: Assolutament!

ONOR. DEO DEBATTISTA: L-iskop tagħna hu li ma noħolqux indifferenza.

DR MARIUS CARUANA: Però dik diġà hija koperta meta qed ngħidu “sakemm ma ġiex stabilit li kien hemm negliġenza”. Jekk jien, iċ-chest compressions għamilthom b’sieqi minflok b’idejja ... Jekk qabbadt il-pads ma’ rasu minflok fejn suppost tqabbadhom ... 

ONOR. DEO DEBATTISTA: Jien ġibt dawn l-eżempji għax meta tagħmel eżempju estrem dak li jkun jifhem għaliex għandek tagħmel il-parametri. Ħadd mhu se jgħaddilu minn moħħu li jagħmel dawn l-affarijiet.  

DR MARIUS CARUANA: Fl-opinjoni tiegħi u tal-Malta Resuscitation Council kif inhi koperta u m’hemmx għalfejn immorru għal kull sitwazzjoni li tista’ tinħoloq. Grazzi. 

IĊ-CHAIRPERSON: Dr Caruana, nirringrazzjak tal-kontribut tiegħek. Issa nsejjaħ lis-Sur Andrew Grech mis-St. John’s Rescue Corps.

IS-SUR ANDREW GRECH (Commissioner St John Rescue Corps): Nirringrazzjakom tal-istedina. Jien qiegħed hawn bħala Commissioner tas-St. John’s Rescue Corps u qiegħed nirrapreżenta wkoll il-veduti tas-St. John’s Ambulance, li hija organizzazzjoni oħra fl-assoċċjazzjoni tagħna. Bażikament aħna favorevoli ħafna għal dan l-abbozz ta’ liġi. Irrid nitlaq mill-fatt li l-membri tagħna huma kollha volontiera u jagħmlu dan ix-xogħol għax ikunu jixtiequ jużaw il-ħin liberu tagħhom biex jitgħallmu, jitħarrġu u biex jippruvaw ikunu utli meta jinqala’ xi ħaġa bħal din. So God forbid, li wara li tkun iddedikajt - jien ilni 25 sena nagħmel dan ix-xogħol bħala volontier - nofs ħajtek tagħmel dawn l-affarijiet, tispiċċa jkollok tiffaċċja l-konsegwenzi fil-Qrati! 

Aħna nħossu li din il-liġi tiffaċilita iktar u nispera li tħajjar aktar volontiera sabiex jidħlu għal dawn it-tip ta’ affarijiet u jgħinu mingħajr biża’ ta’ xejn! Aħna jkollna sitwazzjonijiet naqra partikolari għalina wkoll. Bħala rescue corp naħdmu ħafna mal-Protezzjoni Ċivili. Jiġifieri ħafna mill-affarijiet li kien qed isemmi s-Sur Psaila japplikaw ħafna għalina imma b’daqsxejn differenza. Il-membri tagħna jidħlu għad-duties fl-istations tal-Protezzjoni Ċivili b’mod volontarju. Kemm-il darba jirrispondu għall-emerġenzi flimkien mal-Protezzjoni Ċivili. Jiġifieri qed jagħtu l-istess servizz, flimkien, b’mod konġunt ħafna drabi għax joħorġu bl-istess vetturi, eċċ. Id-differenza li wieħed huwa firefighter li qed jitħallas u l-ieħor huwa firefighter volontier. Dawn qed jaħdmu flimkien u qed jagħtu l-istess servizz. Issa wieħed forsi għandu xi livell ta’ protezzjoni b’dak li tagħtih il-Liġi tal-Protezzjoni Ċivili mentri l-ieħor huwa volontarju u xogħlu proprja huwa ta’ skrivan, waiter, eċċ., imma dak il-ħin kien free u mar jagħti tmien sigħat xogħol b’xejn fl-istations tal-Protezzjoni Ċivili. Għaldaqstant naħseb li din tagħtina ħafna kopertura u tgħinna biex dak li jkun jagħmel ix-xogħol b’inqas biża’.

Irrid ngħid xi ħaġa fuq dak li qalet id-Dottoressa fil-bidu dwar il-kwestjoni tal-parametri. F’xi laqgħat konsultattivi li saru qabel jien diġà kont semmejt ċerti parametri, b’mod speċjali fejn hemm l-aspett tal-obbligi taħt il-Liġi Kriminali, fejn dak li jkun qed jingħata immunità. Naħseb li hemmhekk jagħmel sens li jiddaħħlu ċerti parametri għax forsi qed naħsbu biss fuq is-sitwazzjoni meta bniedem iltaqa’ mal-pazjent u qisu bdiet minn hemmhekk. Imma s-sitwazzjoni tal-volontiera tagħna jidħlu fiha minn x’ħin tidħol is-sejħa fil-fire station. Minn hemmhekk tibda l-emerġenza. Semmejt każijiet li seħħew barra minn Malta imma dawn seħħew hawn Malta wkoll. 
Id-Direttur tal-Protezzjoni Ċivili alluda għal xi affarijiet ukoll, fosthom ta’ persuna li kienet sejra biex tassisti f’każ ta’ emerġenza u kienet involuta f’inċident u kkawżat danni lil terzi. Jista’ jkun b’negliġenza, li naturalment il-liġi diġà tgħid li jekk hemm negliġenza inti m’intix kopert, però jista’ jkun li mhux b’negliġenza. Għalhekk naħseb li għandhom jiddaħħlu ċerti parametri biex niddefinixxu minn fejn sa fejn aħna koperti f’dan il-każ. Jien kont semmejt li naf b’każijiet barra minn Malta fejn fire fighter għadda minn fuq ir-red lights, skont kif kien permess li jagħmel, - mhux bħalma semma s-Sur Psaila, li hawn biss overspeeding u l-użu tas-sireni filgħaxija huwa permess – imma meta għadda minn fuq ir-red lights kien involut f’inċident tat-traffiku u persuna tilfet ħajjitha! Xi ħaġa li tista’ tiġri. Naturalment jekk kien hemm negliġenza naħseb li ħadd ma jippretendi li dik il-persuna tiġi eżentata u tgawdi l-immunità. Imma min-naħa l-oħra, jekk ma kienx hemm negliġenza, jien tal-opinjoni li l-immunità għandha tiġi estiża għal minn meta dan beda jirrispondi għall-emerġenza.

ONOR. DEO DEBATTISTA: Imma mhuwiex dak l-iskop ta’ din il-liġi għax inkella se nispiċċaw nidħlu f’aspett ieħor ... 

IS-SUR ANDREW GRECH: And we are not after that.

ONOR. DEO DEBATTISTA: Jiġifieri inti qed tgħid li tgħaddi minn fuq ir-red lights ...

IS-SUR ANDREW GRECH: Dak kien il-każ li semmejt jien.

ONOR. DEO DEBATTISTA: Imma nerġa’ ngħidlek li mhuwiex dak l-iskop ta’ din il-liġi.

IS-SUR ANDREW GRECH: Jien qed insemmi dak il-każ fejn min mar biex jagħti l-għajnuna għadda minn fuq ir-red lights. (Interruzzjonijiet) Mela l-liġi għandha tagħlaq il-parametri ta’ safejn għandha twassal. Jien naħseb li l-mod kif inhi qiegħda miftuħa ħafna u hija suġġetta għall-interpretazzjoni mill-Qorti.

ONOR. DEO DEBATTISTA: Għalhekk qegħdin hawn!  

ONOR. CLAUDIO GRECH: Però huwa ċar li l-liġi tkopri purament l-azzjoni tas-salvataġġ tal-persuna. U bl-ebda mod mhi intiża biex tagħti xi forma ta’ immunità oltre d-dannu li jiġi kkawżat lill-persuna li qiegħda tiġi salvata. Il-liġi tibda u tispiċċa mal-persuna li qiegħda tiġi salvata. Jekk inti għamilt danni lil terzi, dik imbagħad hija xi ħaġa kompletament separata. Naf għalxiex qiegħed talludi però dan huwa kunċett ġdid li qed jiddaħħal, u naħseb li bħala kunċett ġdid irridu nibdew minn dak l-element li għandu l-iktar impatt fuq l-outcomes li jiġu maħluqa. Naħseb li dak li qed tgħid inti għandu jiġi inkwadrat iktar fuq leġiżlazzjoni li tista’ ssir fuq il-first aid jew is-salvataġġ b’mod ġenerali u mhux neċessarjament ta’ min qiegħed f’periklu.

IS-SUR ANDREW GRECH: L-ewwel nett aħna ma nixtiqux li l-liġi ddaħħal ċerta laxkezza, fejn dak li jkun għax iħoss li għandu ċerta immunità, allura jaħdem b’ċerta laxkezza. Però min-naħa l-oħra naħseb li għandna nikkunsidraw ukoll li l-fire fighter sejjer jirrispondi u s-salvataġġ se jkompli wkoll fl-ambulanza li tkun sejra lura lejn l-isptar. Jiġifieri hemmhekk ix-xogħol ikun għadu ma spiċċax u jibqa’ għaddej sakemm jagħtu hand over. Along the way jistgħu jiġru inċidenti u dawn jistgħu jseħħu mill-bidu sal-aħħar tal-proċess. Wieħed għandu jistabilixxi jekk aħniex se ndaħħlu din il-liġi biex nindirizzaw dak il-punt partikolari, u ċjoè meta inti qiegħed f’kuntatt mal-pazjent waqt li qiegħed issalvah, għalkemm dak il-life saving moment jista’ jiġi estiż sakemm il-pazjent jasal l-isptar. Intom tridu taraw mill-aspett ta’ policy tagħkom, safejn tixtiequ taslu, u tridu taraw ukoll mill-aspett legali, jiġifieri li l-liġi tkun imfissra biżżejjed.

ONOR. DEO DEBATTISTA: Kif qal l-Onor. Claudio Grech, l-iskop tal-liġi huwa dak il-kuntatt għax inkella bl-istess paragun, jekk inti sejjaħtli bħala tabib u jien tlaqt mid-dar biex niġi nassistik, il-liġi ma tagħtinix permess biex nibqa’ għaddej minn fuq id-dawl l-aħmar, bir-riskju li nista’ nidħol f’karozzi oħrajn u nagħmel ħsara lil terzi. Fhimt x’irrid ngħid? Jien naħseb li hemmhekk inkunu ħriġna barra mill-parametri.

IS-SUR ANDREW GRECH: U huwa importanti li ma noħorġux minnhom.

ONOR. DEO DEBATTISTA: Naħseb li fil-liġi rridu nżidu kemm l-individwu li qed jagħti l-għajnuna jħossu kompetenti biex jagħti dik l-għajnuna. Jekk inħossni kompetenti li ħriġt lil xi ħadd minn karozza qed taqbad, xi ħaġa li ħafna nies huma kompetenti jagħmluha, mela naqbad u nagħmilha. Imma jekk ma nħossnix kompetenti, nista’ inkun tabib, mela ma nagħmilhiex. Jekk ma tħossokx kompetenti biex tagħti s-CPR, mela m’għandekx tagħtih. Fil-liġi Ingliża hemm xi ħaġa simili, fejn il-kura tista’ tingħata minn spiżjar. Jekk spiżjar iħossu kompetenti biex jagħti kura għal riħ, mela dan jista’ jagħtiha. Imma jekk l-ispiżjar mhuwiex kompetenti biex jagħti dik il-kura jista’ iżomm lura minnha. 

Naħseb li fil-liġi rridu ndaħħlu wkoll l-aspett ta’ kemm tħossok kompetenti u l-kompetenza tiegħek. Jien ma nistax, bl-iskuża li inti qed tifga għax weħlitlek biċċa laħam, nipprova nagħmillek il-Heimlich Maneuver u għax din ma rnexxietx, naqbad u nagħmillek tracheostomy għax darba rajtha ssir fuq it-televiżjoni! U nippretendi li l-liġi tkoprini! Naħseb li t-terminoloġija tal-kompetenza trid tiġi inkluża fil-liġi. B’hekk għandha punt Dr Buttigieg li tkellmet kif tkellmet.   

ONOR. CLAUDIO GRECH: Però dik tiġi koperta bil-liġi għax qed nitkellmu fuq gross negligence.

ONOR. DEO DEBATTISTA: Għalhekk kemm tħossok kompetenti. 

ONOR. CLAUDIO GRECH: Però jekk se npoġġu s-salvataġġ fuq skala ta’ kompetenza, u bħalma semma tajjeb Dr Caruana, inti qiegħed f’post fejn m’għandek lil ħadd li huwa kapaċi li jagħmel dik il-proċedura, almenu dik il-persuna qiegħda tipprova tgħin. Jekk inti lil dak li jkun ħallejtu jifga, dan se jmut żgur! Inti llum qed titlaq mis-sitwazzjoni fejn m’għandek protezzjoni ta’ xejn u m’għandek obbligu ta’ xejn. Mela l-iktar mod sigur għal kulħadd hu li tħalli lil dak li jkun fejn hu u ma tagħmel xejn ħalli ma tiffaċċjax konsegwenzi! Il-liġi għalhekk titkellem fuq negliġenza grossolana għax jekk jien qatt m’għamilt dik it-tip ta’ proċedura u mort niżżattat biex nagħmilha biex ngħid li ppruvajtha, naħseb li l-Qorti għandha l-abilità li tasal għall-konklużjoni wara li tkun semgħet l-esperti kollha. 

Nemmen li jekk se niddefinixxu u nillimitaw l-iskop tal-għajnuna, se nispiċċaw noħolqu iktar dubji milli se nkunu qegħdin neliminawhom. In-negliġenza grossolana jew intenzjonata ovvjament il-Qorti ... Ma ninsewx li l-Qorti mhux se tiddeċiedi on the spot imma wara li tkun semgħet ix-xhieda u l-esperti kollha. Jekk pereżempju se jmut xi ħadd se jkollok ukoll ir-rapporti tal-awtopsja. Jien m’għandix dubju li l-Qorti għandha l-abilità u s-sapjenza li se tiżen u tisma’ kollox qabel tasal għal dik it-tip ta’ konklużjoni. Għoġbitni ħafna l-proposta ta’ Dr Caruana dwar id-definizzjoni ta’ rescuer fil-kuntest tal-liġi. Għalija tagħmel ħafna sens u naħseb li dik il-proposta tindirizza wkoll wieħed mill-punti li għamlet l-Avukata tal-Uffiċċju tal-Avukat Ġenerali. Dan għaliex jekk se tkun qed tiddefinixxi dawk il-professjonijiet li ma jaqgħux taħt liġi oħra, u allura jekk għandek uffiċjal tal-Protezzjoni Ċivili, se jiġi trattat prinċipalment fuq dik il-liġi. U hawnhekk tkun qiegħed tiftaħ għad-definizzjoni vera u proprja ta’ samaritan. Imma, indubbjament, nies li jaħdmu fis-salvataġġ u fil-first aid, bħas-St John u r-Red Cross, se jkunu benefiċċjarji ewlenin ...

IS-SUR ANDREW GRECH: Forsi ma poġġejtx id-diskors b’mod tajjeb. Aħna m’aħniex qed ngħidu li għandha titwessa’ d-definizzjoni tar-rescuer. Anzi rridu li ma tidħolx laxkezza żejda fiha. Jiġifieri aħna favur li tkun definita b’dak il-mod. Nispera li jkun hawn iktar drive fil-pajjiż għal iktar taħriġ u tagħlim fil-first aid. Forsi din il-biċċa xogħol se tkompli ssaħħaħ dan l-għan u b’hekk ikollna ħafna iktar nies kompetenti u li jħossuhom kapaċi biex jagħtu din l-għajnuna.  

Rigward dak li semmiet Dr Buttigieg fil-bidu li għandu x’jaqsam mad-danni li r-rescuer jista’ jsofri meta qalet li l-liġijiet eżistenti jkopruk jekk ħaddieħor jikkawżalek danni, f’dan il-każ hawnhekk qed ngħidu li huwa r-rescuer li jista’ jikkawża d-danni, lilu nnifsu u lil ħaddieħor, biex jagħti dik l-għajnuna. Issa jien għandi d-dubji kemm teżisti liġi li tkoprik biex tirkupra danni li tkun ikkawżajt inti stess. Naħseb li dawk huma l-kummenti tagħna.  

ONOR. DEO DEBATTISTA: Grazzi ħafna.

ONOR. CLAUDIO GRECH: Grazzi.

IĊ-CHAIRPERSON: Sur Grech, nirringrazzjak tal-kontribut tiegħek. Ngħaddu issa għall-aħħar mistieden tagħna li huwa s-Sur Edward Gruppetta, il-President tar-Red Cross.

IS-SUR EDWARD GRUPPETTA (President Red Cross): L-ewwel nett nirringrazzjakom tal-istedina. Qabel nibda nixtieq inserrħilkom moħħkom li meta l-Onor. Debattista ma jkunx hawnhekk, aħna tajna taħriġ tal-first aid lill-istaff tal-Parlament, inkluż kif jużaw l-AED, li għandkom wieħed taħt it-taraġ. Jiġifieri aħna ġejna mitluba nagħtu dak it-taħriġ ukoll.

IĊ-CHAIRPERSON: Tajjeb li jingħata lilna l-Membri Parlamentari wkoll.

IS-SUR EDWARD GRUPPETTA: Jekk tgħidulna aħna niġu bil-qalb kollha. Fil-prinċipju aħna żgur li naqblu u nirrikonoxxu l-importanza ta’ din il-liġi. Fl-esperjenza tiegħi ta’ kważi 20 sena bħala instructor mar-Red Cross, din l-issue tal-legalità dejjem tqum mill-parteċipanti u dejjem jistaqsu fuqha. Fil-fatt hija a major concern għan-nies li jattendu dawn il-korsijiet. Nemmnu wkoll li biex persuna tkun tista’ tassisti lil xi ħadd irid ikollha tliet affarijiet. L-ewwel waħda hija l-kapaċità. Il-kapaċità u l-kompetenza tagħha tista’ ġġibhom mit-taħriġ, permezz tal-internet jew bl-esperjenza. It-tieni waħda hija r-rieda li tgħin u mhux li tibqa’ għaddej. U t-tielet waħda hi li trid tħossok komdu biex tgħin. Dawn huma tliet elementi importanti li wieħed irid iżomm f’moħħu meta jiġi biex jgħin. Wieħed irid iżomm f’moħħu diversi affarijiet meta jiġi biex jgħin. Irid jara li m’hemmx perikli fiżiċi għalih, psikoloġiċi u legali. 
Issa ħalli niġu għal din il-liġi. Din il-liġi vera se sserraħ l-imħuħ u li dak li jkun ma jibqax jaħsibha biex jgħin imma għandna ċerti riservi fuq punti żgħar li forsi diġà tqajmu minn kollegi oħrajn. L-ewwel riserva hija fuq id-definizzjonijiet. Pereżempju fil-liġi Irlandiża, fil-bidu tagħha hemm numru ta’ definizzjonijiet, li għalkemm mhumiex kbar imma huma preċiżi. Jekk inħarsu lejn dan l-abbozz ta’ liġi naraw il-kliem “salvataġġ”, “personal aid” u “sigurtà” imma mhumiex definiti. Allura nistgħu noħolqu konfużjoni lil dak li jkun. Jien jekk naraha bħala lay person u ġejt għall-kors, l-ewwel ħaġa li se nistaqsi hija jekk legalment iniex kopert. 

Il-liġi ssemmi rescuer imma jien m’iniex rescuer. Jien ġejt nagħti l-ewwel għajnuna. Veru li l-first aid jista’ jwassal biex issalva ħajja għax jekk xi ħadd għandu bżonn CPR, qed insalvah billi nagħmillu CPR. Però, għal ħafna nies, il-kelma “salvataġġ” hija attribwita mal-Protezzjoni Ċivili u allura fejn għandek xi ħadd maqbud fin-nirien u inti ħriġtu minn hemm jew inkella għandek xi ħadd qiegħed jegħreq u qbiżt għalih. Aħna nixtiequ li jkun hemm kjarezza ħalli niċċaraw aktar l-affarijiet lin-nies u mhux indaħħlulhom dubji ġodda. Il-liġi hija tajba. Irridu forsi nirfinaw ftit id-definizzjonijiet ħalli n-nies ikunu ċari fuqha wkoll. 
Xtaqt nallaċċjaha wkoll mal-liġi tal-administration of life saving medicine bħall-EpiPen, insulin and asthma inhalers. Dawk hemm liġi oħra li taqa’ taħt il-Medicines Act, Cap. 458 tal-Liġi Maltija. Imma issa din se tkun meqjusa bħala salvataġġ? Jekk għandi tifel li għandu fuqu l-EpiPen u dan qiegħed ma’ tal-iScouts jew ma’ xi għaqda oħra, min huwa responsabbli tiegħu ma jistax jamministra dik il-mediċina għax irid ikun tabib, veterinarju, dentist, eċċ.? Hemmhekk he is going to rescue. Jekk persuna għandha reazzjoni allerġika severa u l-unika ħaġa biex issalva hija l-EpiPen, hemmhekk se niġi f’dubju. Jien mhux qed ngħid li għandna nbiddlu l-liġijiet kollha f’daqqa imma rridu nħarsu kif liġi taffettwa lil liġi oħra għax hawnhekk għandek waħda marbuta mal-oħra.

L-istess fuq il-Liġi tal-OHSA fuq il-post tax-xogħol. Hemm ukoll il-First Aid Act li saru emendi għaliha fl-2011. Hemm ċerti definizzjonijiet li mhumiex ċari hemmhekk 
ukoll. Forsi ‘l quddiem inkunu nistgħu nallaċċjaw dawn l-affarijiet li huma marbuta mal-first aid fejn il-liġijiet tagħhom ikunu diretti taħt xi tip ta’ leġiżlazzjoni, taħt xi tip ta’ uffiċċju taħt is-Supretendent tas-Saħħa Pubblika, li jkun jista’ jagħti gwidi u standards. Anke fil-każ ta’ standards, forsi wieħed qed jgħallem mod. Hawnhekk smajna lill-European Resuscitation Council. Bħala Red Cross internazzjonali aħna membri fil-European Resuscitation Council. Aħna nsegwu linji gwida internazzjonali u mhux nivvintaw minn moħħna minn Malta. 

Ovvjament huwa importanti wkoll l-edukazzjoni u aħna nemmnu ħafna fiha. Kellna diversi stanzi fejn in-nies ġew jirringrazzjawna talli salvajnielhom lit-tifel, lill-ommhom, liz-zija, eċċ. Għalhekk l-edukazzjoni hija importanti u rridu ninkoraġġixxu li fil-kurrikulu tat-tfal tidħol l-edukazzjoni tal-first aid. Dan għandu jingħata wkoll lill-professional drivers. Barra minn Malta hemm ħafna liġijiet. Pereżempju jekk għandek vannijiet b’numru kbir ta’ tfal u jinqala’ xi ħaġa, min se jagħti l-ewwel għajnuna? Ix-xufier. Din tgħodd ukoll għax-xufiera tal-linja. Għalhekk hija importanti din il-liġi ħalli dak li jkun ma jaħsibhiex darbtejn imma jaf li bħala first aider hu kopert bil-liġi. Bħalissa hemm vacuum sħiħ f’dan ir-rigward. B’hekk dak li jkun ikun jista’ jagħti dik l-għajnuna meħtieġa u jsalva dik il-ħajja tant prezzjuża ta’ xi ħadd, li jista’ jkun ukoll għażiż għalina. 

Infakkar ukoll li meta qed nagħtu l-ewwel għajnuna, qegħdin nikkontribwixxu għas-social, economic and financial impact għal ta’ madwarna għax jekk inqalagħli xi ħaġa, u ma tingħatax immedjatament l-ewwel għajnuna, jien nista’ nispiċċa fi stat veġetattiv! Din tfisser li jien mhux se mmur aktar għax-xogħol u allura tax-xogħol tilfu ħaddiem, se nbiddel il-ħajja tal-familjari tiegħi u l-pajjiż se jbati wkoll għax se nokkupa sodda u għandi riabilitazzjoni twila ‘l quddiem. U għalhekk se jkollna spejjeż finanzjarji fuq kulħadd. Għaldaqstant nemmnu ħafna li permezz ta’ din il-liġi u qegħdin nieħdu gost li intom bħala Membri Parlamentari 


qegħdin tingħaqdu fuq xi ħaġa li hija ta’ ġid għall-pajjiż u għal kulħadd. Nirringrazzjakom.

IĊ-CHAIRPERSON: Grazzi ħafna. Rimarki? Is-Segretarju Parlamentari Deo Debattista.

ONOR. DEO DEBATTISTA: Jien nixtieq nirringrazzja lil kull min ta sehemu f’din id-diskussjoni għax kienet xi ħaġa struttiva ħafna u tatna veduta oħra ta’ kull aspett li għandna nindirizzaw biex kemm jista’ jkun nagħmlu liġi li fl-aħħar mill-aħħar jibbenefika minnha kullħadd. Grazzi.  

IĊ-CHAIRPERSON: Min-naħa tiegħi nerġa’ intenni l-bżonn ta’ aktar edukazzjoni. Naħseb li jkun iż-żmien opportun, anke issa li tressaq dan l-abbozz ta’ liġi, li bħalma għamilna fuq diversi affarijiet oħra, noħolqu għarfien ukoll f’dak li għandu x’jaqsam mal-first aid, eċċ. 

ONOR. CLAUDIO GRECH: Sinjura President, l-ewwel nett nirringrazzja lilek u lill-Onor. Etienne Grech li mexxejtu dawn id-diskussjonijiet. Nirringrazzja wkoll lil kull entità li ġiet tagħtina l-veduti tagħha fuq dan l-abbozz ta’ liġi. Ħafna minnkom huma għaqdiet volontarji u naħseb li dan is-settur huwa wieħed mill-iktar setturi fejn il-volontarjat għandu saħħa enormi u jħalli impatt kbir fuq is-soċjetà. Jien napprezza wkoll li n-naħa tal-Gvern ipparteċipat ukoll f’din id-diskussjoni u naħseb li tajna eżempju ċar ta’ kif jimxu l-affarijiet hawn ġew. Forsi lilna mdorrijin jarawna f’mumenti li jkunu xi daqsxejn aġitati, però fil-verità fil-maġġoranza assoluta tax-xogħol tal-Parlament huwa dan it-tip ta’ xogħol li rajtu f’dawn id-diskussjonijiet. U naħseb li dan huwa eżempju ċar li fejn tidħol il-ħajja m’hemmx partiti politiċi imma hemm għan komuni. Grazzi.

IĊ-CHAIRPERSON: Jiena nixtieq nieħu wkoll l-okkażjoni sabiex nirrigrazzja lill-Onor. Claudio Grech talli ressaq dan l-abbozz ta’ liġi ferm interessanti u bżonnjuż għal pajjiżna. Nirringrazzjakom.  

Fis-6.36 p.m. id-diskussjoni fuq is-suġġett ġiet fit-tmiemha u l-Kumitat aġġorna għal data u b’aġenda li jiġu komunikati aktar tard.  

